
Sidang Jumaat Yang Dirahmati Allah,

Pada hari Jumaat yang berkat dan di dalam masjid yang mulia ini,

saya berpesan kepada diri saya dan kepada sidang Jumaat yang menjadi tetamu Allah
sekalian marilah sama-sama kita meningkatkan ketakwaan kita kepada Allah SWT dengan
bersungguh-sungguh melaksanakan segala perintah-Nya dan meninggalkan segala larangan-
Nya.

Mudah-mudahan kita menjadi umat yang terbaik, umat contoh dan memperolehi
kebahagian di dunia dan di akhirat. Mimbar pada hari ini akan menyampaikan khutbah
bertajuk: “ SATU UMMAH MEMERANGI JENAYAH 7.

Muslimin Yang Dikasihi Sekalian,

Bersempena dengan sambutan Hari Anti Dadah peringkat Kebangsaan, mimbar
ingin mengingatkan kepada jemaah sekalian bahawa dadah merupakan punca utama
berlakunya jenayah dan menjadi ancaman kepada kesejahteraan masyarakat dan negara.

Berdasarkan kepada pemerhatian mimbar berlakunya jenayah seperti mencuri,

merompak, rogol, bunuh, merempit dan lain-lain lagi adalah berpunca daripada dadah.

Ketahuilah bahawa setiap perkara yang boleh memabukkan, melemahkan anggota
badan, merosakkan akal fikiran yang waras merupakan punca kepada berlakunya

kemungkaran dan jenayah.

Firman Allah SWT dalam Surah al-Bagarah Ayat 195 :

bermaksud: “ Dan belanjakanlah (harta bendamu) di jalan Allah, dan janganlah
kamu sengaja mencampakkan diri kamu ke dalam bahaya kebinasaan dan berbuat baiklah

”»

kerana sesungguhnya Allah mengasihi orang yang berusaha memperbaiki amalannya.

Muslimin Yang Dikasihi Sekalian,

Pada prinsipnya mereka yang terlibat dengan dadah merupakan satu jenayah dan
perbuatan berdosa besar kerana telah merosakkan nama baiknya dan menimbulkan

kegelisahan dalam masyarakat.

Perbuatan-perbuatan ini sebenarnya semakin menjauhkan diri seseorang daripada
Allah SWT. Kadangkala dengan hanya satu perbuatan jenayah sahaja boleh menghancurkan

nilai kehidupan dan menyebabkan kerugian sepanjang hayat di dunia dan akhirat.

Oleh itu, usaha membanteras, memerangi jenayah dan perbuatan berdosa tidak
boleh dibuat berdasarkan kes-kes terhad atau oleh agensi tertentu tetapi perlu dibuat secara

menyeluruh di seluruh negara selari dengan kehendak syariat Allah.

Maka amat wajar sekali mimbar menyeru seluruh umat Islam, ibu bapa dan anggota

masyarakat berusaha dengan ikhlas memerangi punca segala jenayah.

Mimbar mengingatkan bahawa pencemaran jiwa dan hilang kewarasan akal telah

menggugat seseorang hamba itu dalam usaha memerangi jenayah dan kemungkaran.

Sabda Rasullullah SAW yang diriwayatkan oleh Nu’man bin Basyir:

Maksudnya: “Ingat! Sesungguhnya dalam jasad manusia ada segumpal darah, Jika ia baik,
baiklah jasad seluruhnya. Jika ia rosak, maka rosaklah jasad seluruhnya, Ingatlah! Itulah

hati.” (Hadith Muttafaqun ‘Alaih)

